Tema: Naamveranderinge

Onderwerp: Naamsveranderinge- Versoening of politieke dienswilligheid?

___________________________________________________________

Inwoners van die Kaapse woonbuurt, tans bekend as Nuweland, is hoogs ontsteld omdat hul aansoek vir die verandering van die buurt se naam na Boomryke Nuweland afgekeur is. Annabel Eiken, voorsitter van die inwonersraad, is van mening dat dit slegs mense is wat aan die ondemokratiese verlede wil vasklou wat dink dit is ongehoord om die naam, wat reeds vir dekades deur inwoners van die boomryke buurt gebruik word, offisieël te maak. Sy sê verder dat dit alles begin het met die verandering van motorlisensie-aansoekvorms van groen na pienk, wat net nog ‘n bewys is van diskriminasie teen alles wat groen is.

Geagte voorsitter, dames here en maats,

Naamsveranderinge in Suid-Afrika en die redes daaragter is vir die meeste van ons so verwarrend dat dit soms lagwekkend is. Ongelukkig is dit nie die enigste emosie wat in reaksie op hierdie proses ervaar word nie.  
Ongeveer 5000 inwoners van Potchefstroom het onlangs aan 'n protesoptog teen die verandering van die dorp se naam, deelgeneem. Uit slagspreuke en die gees wat tydens die optog geheers het, was dit duidelik hoe ernstig hulle oor die saak gevoel het. 


Naamsveranderinge in Suid-Afrika is inderdaad ‘n emosionele kwessie en dis verstaanbaar dat die groot verskeidenheid taal- en kultuurgroepe elkeen sy huidige en eertydse helde wil vereer in straat-, stad- en dorpsname. Die uitdaging is dus om elkeen die reg te gun om trots en tuis in sy geboorteland te voel. Hier skiet die huidige proses klaarblyklik ver te kort.
Die Vryheidsmanifes van Suid-Afrika stel dit duidelik dat die land aan al sy inwoners behoort. Mnr Thabo Mbeki onderskryf telkens hierdie stelling in die media, maar kiesers op plaaslike vlak ervaar dit nie altyd so nie, veral waar stadsrade eenvoudig voortgaan om op eensydige wyse name met groot historiese waarde te verander. En wie hou wag oor hierdie proses? Die finale besluit aangaande naamsveranderinge lê by één persoon, die minister van Kuns en Kultuur….. Nie regtig die mees demokratiese reëling nie.

Dit is belangrik dat die benaming van enige gebied die historiese ontwikkelinge en gebeure reflekteer. Dit kan egter nie by herhaling geskied nie. My voorstel is dat voorheen miskende helde eerder in die benaming van nuwe strate en gebiede vereer word.
Indien genoeg historiese steun bestaan kan oorspronklike name ook weer herstel word, soos in die geval van Mussina en Mafikeng, wat verwring geraak het in uitspraak en skryfwyse. Die redenasie dat regstelling gaan oor wie eerste hier was, hou egter nie water nie, want dit ignoreer eenvoudig enige verdere verloop van die geskiedenis. 


Die logistiese en sosio-ekonomiese implikasies van naamsveranderinge is ook uiters negatief. Thomas O'Neill, die Speaker van die Amerikaanse Kongres, het verklaar: "All politics is local". Die koste verandering van Pretoria se naam word op minstens R1.5 miljard rand beraam, dít terwyl baie van die stad se inwoners ‘n gebrek aan basiese voeding en skuiling het.
Om die naam van ‘n land se hoofstad te verander is ‘n gewigtige besluit, tog is selfs die verduideliking agter die nuwe naam, Tshwane, net so verwarrend as die implikasies wat die verandering kan meebring. Daar is drie verduidelikings: Nr 1- Dis die Setswane naam vir die Apies rivier, wat deur die stad vloei. Nr 2- Dit is die naam van die seun van hoofman Mushi, wie se groep die gebied in die vroeë 1800’s bewoon het. Die derde verduideliking, en toevallig die een wat die huidige stadsraad die graagste gebruik, is egter die kenmerkendste van hierdie verwarring. Dat Tshwane “ons is dieselfde” in Setswane beteken word telkens as voorbeeld van die goeie bedoeling agter die naamsverandering voorgehou. ‘n Taalkenner hou egter vol dat dit juis die teenoorgestelde beteken. Tswane is nie ‘n woord wat op sy eie staan in die taal nie, maar “Ga re Tshwane” beteken “Ons is nie dieselfde nie”. Aangesien “Ga re” “ons is” beteken, beteken “Tshwane” dus in hierdie konteks “nie die selfde”.

Dit is ook nie net Engelse en Afrikaanse name wat in die slag bly nie. In Durban word daar gepoog om ‘n straat wat na Dr Mangosuthu Buthelezi, hoofman van die grootste kultuur groep in die die gebied, vernoem is en selfs ‘n stadion, wat na sy ma vernoem is, te verander. Alle groepe in Suid-Afrika smag na versoening, samewerking en vrede. Ware versoening is ‘n wen-wen situasie tussen alle groepe. Na dertien jaar begin 27 April egter al hoe meer die betekenis kry van die oorwinning van een groep oor al die ander. Dit is ‘n resep vir konflik en nie vir versoening nie.

Die hoofrede vir naamsveranderinge in Suid-Afrika, dié van politieke dienswilligheid, is dus die gebrekkigste, aangesien dit nie net konflik veroorsaak nie, maar ook die wesenlike moontlikheid van toekomstige regstelling inhou.

Ek dank u.

